
ИШТИН ЖАЛПЫ МҮНӨЗДӨМӨСҮ
Теманын актуалдуулугу. Эгемендүүлүктүн мезгилинде Кыргыз Республикасынын этнография илими өзүнүн өнүгүүсүнүн мурункуга окшобогон жаңы баскычына чыкты. Кыргыз элине салттуу мүнөздө тиешелүү болгон улуттук ар түрдүү ырымдарга, салт-санааларга совет мезгилинде анча көңүл бурулбай келген. Көз каранды эмес республиканын  шартында   этнография илиминин  өнүгүүсүнө   эл массасынын аң-сезиминин ойгонушу жана өнүгүшү, улуттук ар намыстын мурункуга караганда жогорулашы, республиканын ички аймактарында кыштак-шаар миграциясынын курчушу, унутулуп бара жаткан салттуу   үрп-адаттарга өзгөчө көңүл бурулушу түрткү болду.

 Кыргыз элинин  маданияты, анын ичинде элдик кол  өнөрчүлүгүнүн курамындагы салттуу зергерчиликтин өнүгүшү  бүгүнкү күндө маанилүү орунду ээлейт. Зергер көркөм өнөрүнүн курамына кирген аялдардын аземдерине - чолпу, сөйкө, билерик, шакек,  ар түрдүү коңгуроолор, кыргак, баш кеп, чач кеп, элечектин кооздуктары  кирген. Аталган салттуу зергер аземдери бизге чейин декоративдик өнөр жана этнография илимдеринде жалпы түрдө чагылдырылган. Бирок аталган илимий изилдөөлөрдө аял кооздуктарынын техникалык, стилистикалык, структуралык өзгөчөлүктөрү, жасалуудагы ыктары, кооздолуштары, аталыштары, аймактык айырмачылыктары талапка ылайык деңгээлде даректүү материалдардын негизинде комплекстүү изилденилбеген.  Кыргыз аялдарынын салттуу зергер аземдеринин жасалуудагы техникалык ыктарын жана алардын аймактык өзгөчөлүктөрүн илимий жактан изилдөө салттуу кыргыз маданиятынын тарыхын окуп үйрөнүүдө  маанилүү орунду ээлейт. 

Салттуу коомдогу кыргыз аялдарынын зергер аземдеринин түрлөрү этникалык жана чарбалык таасирлерге түздөн-түз байланышкан. Себеби, этностун эволюциялык өнүгүүсүндө ага тиешелүү ар түрдүү этникалык белгилер  дайыма  өзгөрүүгө  дуушар болгон. Этникалык белгилердин курамына кирген мал чарбасы, дыйканчылыгы, кол өнөрчүлүгү жана башка багыттары өзүлөрүнө тиешелүү жалпылык милдетин гана аткарбастан, жалпы элге тиешелүү көөнөрбөс маданий мурастарын андан нары өнүктүргөн. Ар бир этностун нукура маданиятын изилдөөдө салттуу зергер аземдеринин материалдары кошумча тарыхый-этнографиялык булак катары колдонулат.    
  

Убакыт  алга жылган сайын кыргыз аялдарына мүнөздүү салттуу зергер аземдеринин саны азайып, алардын түрлөрүнө тиешелүү белгилер изсиз жоголуп бараткандыгына байланыштуу мындай салттуу зергер аземдерди илимий жактан изилдөө актуалдуу маселелелердин бири болуп саналат.   
Диссертациялык теманын изилдөө  деңгээли.

Бизге чейин жарыкка чыккан тарыхый-этнографиялык жана декоративдик өнөр таануучулук изилдөөлөрдө Борбордук Азия тарыхый-этнографиялык аймагында аялдардын салттуу зергер аземдеринин үч түрүнүн белгилүү болгондугу аныкталат.  Алардын курамына иран-түрк, түрк жана түрк-монгол топтору кирген. Кыргыз аялдарынын салттуу зергер аземдери жогорудагы топтордун экинчи түрүнө киргендиги менен өзгөчөлөнөт.
 Кыргыз аялдарынын салттуу зергер аземдери жөнүндө маалымат XVIII кылымдын экинчи жарымында немец саякатчысы И.Георгинин эмгегинде
 кездешет. Анын эмгегинде жаш кыздардын майда чач өрүшкөндүгү, шурулар тагылган кеп такыяны жана  бир нече катар оролгон ак матадан элечекти кийгендиги кыскача баяндалат.
  XIX кылымдын экинчи жарымындагы кыргыз аялдарынын кооздук аземдери жөнүндөгү  маалыматтар Ч.Ч.Валихановдун
 эмгектеринде маалымдалат. Кыргыз аялдары кийишкен элечекке Н.Зеланд өзүнүн эмгегинде
 кененирээк токтолгон. Орус саякатчысы жана географы Ю.Д.Головнина өзүнүн эмгегинде  Алай өрөөнүндө жашаган кыргыз аялдарынын күнүмдүк  салттуу турмушунда пайдаланган элечектин эки капталынан төмөн карай кооздолгон кулакчалары, кеп такыянын негизи жана каптал эндери түрдүү түстүү жиптер,  шурулар, мончоктор менен кооздолунгандыгы, салттуу тигимде тигилген көйнөктүн көкүрөгү менен белине аземделинип тигилген каңылтырларды жана билектерине кооздолунган күмүш билериктерди тагынгандыгын көргөзгөн
. Ю.Д.Головнина айтылган кооздуктардын өкүм сүргөнүнө гана токтолуп, алардын аталыштарына жана структуралык өзгөчөлүктөрүнө өзгөчө маани берген эмес. 
   Аталган авторлордон сырткары кыргыздардын салттуу көркөм кол өнөрчүлүгү жана азем кооздуктары тууралуу  маалыматтарды Н.А.Аристов, Г.Бардашев, М.Венюков, В.Вышпольский, Н.И.Гродеков, Г.С.Загряжский И.Краузе, А.И.Левшин, В.Наливкин, М.Наливкина
 жана башкалар өзүлөрүнүн изилдөөлөрүндө калтырышкан.
Диссертацияда коюлган кээ бир фактологиялык материалдарды ачып көрсөтүүдө өткөн кылымдын 20-40-жылдарында жарыкка чыккан В.В.Бартольддун, Б.Балковдун, М.Ф.Гавриловдун, Б.П.Деникенин,  С.Дудиндин,  М.В.Рындиндин,  В.Чепелевдин жана башкалардын эмгектери
  пайдаланылды.    

Кыргыз элинин колдонмо-жасалма чеберчилигин изилдөөдө баалуу салым кошкон этнограф  К.И.Антипина  Фергана өрөөнүндө жашаган  кыргыз аялдарынын азем  кооздуктарына өзгөчө көңүл буруп, алардын элечекке, кеп такыяга, шөкүлөгө, кулакка, чачка, моюн-көкүрөккө, колго тагылган зергердик азем системасын иштеп чыккан. Анын эмгектеринде салттуу аял кооздуктары бешке (чач кооздуктары, моюн кооздуктары, көкүрөккө тагылган кооздуктар, кулакка жана  билекке тагылган аземдер) бөлүнүп, ар бир бөлүккө конкреттүү материалдардын негизинде анализ берген
. Мындан сырткары түштүк Кыргызстанда кыргыз аялдары колдонушкан салттуу зергер аземдеринин кошуна элдер менен болгон окшоштуктарына, айырмачылыктарына өзгөчө көңүл  бурган. 

С.М.Абрамзондун эмгектеринде
 кыргыз элинин жасалма-колдонмо чеберчилигинин калыптанышына жана өнүгүшүнө өзгөчө көңүл бурулуп, алардын өнүгүүсүнө түрк, монгол, иран элдеринин тийгизген таасири жана соода байланыштары изилденет.

С.В.Иванов жана Е.И.Махованын металлды көркөм иштетүүгө арналган илимий чыгармаларында кыргыз усталарынын зергер буюмдарды жасоодогу түрдүү техникалык ыкмалары, түндүк Кыргызстандагы кыргыз аялдарынын баш кийимге, чачка, кулакка, моюн-көкүрөккө, колго тагылуучу зергер аземдерине кыскача мүнөздөмө берилген
.                           

 Е.И.Махованын эмгегинде кыргыздардын жасалма-колдонмо чеберчилигинде  кеп такыя маанилүү орунду алгандыгы көргөзүлөт. Анын түзүлүшү жана бетине түшүрүлгөн  оймо-чиймелери изилденет
.

 Белгилүү искусство таануучу Ж.Т.Үмөталиева кыргыздардын жасалма-колдонмо чеберчилигине, анын ичинде, металлды көркөм иштетүүдөгү кээ бир техникалык ыкмаларына кенениреээк токтолот
.  
Э.Сулайманов кыргыздардын металл иштетүү салтына карата жазылган эмгектеринде зергерлердин эмгек буюмдарына, аземдерди жасоодогу  техникалык ыкмаларына  жана өзгөчөлүктөрүнө анализ берген
. К.И.Антипина жана А.С.Көчкүновдун кыргыздардын салттуу  улуттук кийимдерине арналган түстүү альбомунда  элдик кийимдерге тагылган зергер аземдеринин аймактык (түндүк жана түштүк) өзгөчөлүктөргө бөлүнгөндүгү сүрөт аркылуу чагылдырылат
.

Жогоруда аталган авторлордун эмгектеринде нускалуу жана аймактык фактологиялык материалдар кездешип, кыргыз аялдарынын зергер аземдеринин пайда болушуна жана өнүгүшүнө белгилүү өлчөмдө салым кошулган. Бирок аталынган илимий изилдөөдө кыргыз аялдарынын салттуу аземдери комплекстүү түрдө географиялык, экологиялык, чарбалык, техникалык жана бүткүл Кыргызстандык аймактык негизде анализденбеген. Илимий анализге алынган эмгектер аймактык, чарбалык же техникалык чектелүүлөргө дуушар болуп, зергер аземдеринин структуралык, техникалык, аймактык, чарбалык, экологиялык  өзгөчөлүктөрү чагылдырылбаган.
Изилдөөнүн максаты салттуу коомдогу кыргыз аялдарынын зергер азем буюмдарынын түрлөрүн,  техникалык жасалышын, жана азем кооздуктарынын   аймактык өзгөчөлүктөрүн  изилдөө.  

Коюлган максатты иш жүзүнө  ашырууда төмөндөгүдөй илимий милдеттер коюлду: 

· азем кооздуктарынын түрлөрүн  изилдөөдө, анын негизги белгилерин   тактоо;
· зергерлердин социалдык абалына, иштөө шарттарына, техникалык куралдарына, колдонгон материалдарына анализ берүү жана азем буюмдарын жасоодогу  техникалык ыкмаларын аныктоо;

· XIX кылымдын экинчи жарымына чейин калыптанган салттуу кыргыз зергер аземдеринин багыттарын, өзгөчөлүктөрүн жана аймактык айырмачылыктарын даректүү этнографиялык материалдардын  негизинде тактоо;  

· аймактык, экологиялык, техникалык, чарбалык өзгөчөлүктөрү     

аркылуу зергер  буюмдарынын түрлөрүн жана салттуу азем кооздуктарынын  түзүлүшүн, оймо-чиймелерин, жасалгаланышын жана айырмачылыктарын ачып көрсөтүү;

· изилдөөчү тарабынан кабыл алынган айырмачылык белгилеринин негизинде аялдардын кооздук азем жасалгаларын шарттуу түрдө  топторго бөлүү;

· зергер кооздуктарын колдонууда курактык, социалдык өзгөчөлүктөрүнө   өзгөчө көңүл буруу;
Изилдөөнүн методологиялык негизин тарыхый-этнографиялык фактыларды объективдүү көз карашта анализдөө принциби түздү.  Мындан сырткары талаа-этнографиялык окшош материалдарды изилдөөдө  эксперименталдык салыштырма  ыкмасы  пайдаланылды.
Жазылган диссертацияда төмөндөгүдөй тарыхый-этнографиялык булактар пайдаланылды: 1/ он жыл ичинде  (1995-2005)  Чүй, Ысык-Көл, Нарын, Талас, Ош, Жалал-Абад, Баткен аймактарынын 86 эл жашаган кыштактарында  чогултулган талаа этнографиялык материалдары автор тарабынан иштелип чыккан “Кыргыз аялдарынын салттуу зергер азем буюмдарына тиешелүү талаа материалдарын топтоо” программасынын негизинде жүргүзүлдү. Көлөмү сегиз жазма жалпы дептерден турган талаа этнографиялык материалдары жана айыл-кыштактарда тартылган 42 (ар бири 36 кадрдан) түстүү тартма фото тасмалары автордо сакталууда; 2/ Улуттук илимдер академиясынын Кол жазма фондусунда сакталган материалдар
; 

3/ XIX кылымдын аягы - XX кылымдын башына  тиешелүү кыргыз аялдарынын салттуу аземдеринин музейдеги (Кыргыз мамлекеттик  тарых музейи, Кыргыз улуттук сүрөт жана искусство музейи, Ош мамлекеттик тарыхый край-таануу музейи, Ысык-Көл областтык  тарыхый аймак таануу музейи, Нарын областтык тарых музейи, Талас областтык “Манас Ордо” комплекси, 13 райондук жергиликтүү тарых музейлери)  коллекциялары; 4/ кыргыз элинин көркөм өнөрү,  анын түрлөрү жана орнаменталдык багыттары чагылдырылган илимпоздордун, саякатчылардын эмгектери  отчёттору билдирүүлөрү; 5/ элдик көркөм зергерчиликке тиешелүү терминдерди, алардын мазмундарын,  диалектикасын,  айырмачылыктарын изилдөөдө К.К.Юдахиндин, А.Акматалиевдин эмгектери
 О.К.Каратаев жана С.Н. Эралиевдер түзгөн этнография сөздүгү
 жана башка окумуштуулардын илимий чыгармлары пайдаланылды. Мындан сырткары түрк элдеринин кооздук азем жасалгалары боюнча жарыкка чыккан илимий эмгектери колдонулду.
Изилдөөнүн  илимий жаңылыгы. Жазылган диссертациялык иште биринчи жолу этнография илиминде жалпы кыргыз аялдарынын салттуу азем кооздуктарын жасоодогу техникалык ыкмалар (согуу, күмүш жалатуу же кесик түшүрүү, калыпка куюу, тордоо, данча же сирке түшүрүү, карартуу, оюп түшүрүү, эшилме зым, каңдоо, көз коюу, мина түшүрүү) жана алардын аймактык өзгөчөлүктөрү, зергер усталардын социалдык абалы, иштөө шарттары, эмгек куралдары;  азем жасалгаларын топторго (баш кийимдерге тагылуучу азем буюмдары, чачка тагылуучу кооздук жасалгалары, кулакка тагылуучу азем кооздуктары, моюнга тагылуучу азем буюмдары, кийимдин көкүрөгүнө тагылуучу кооздуктар, белге тагылуучу кооздук жасалгалары, колдун манжасына жана билекке тагылуучу азем буюмдары) бөлүү иши жүргүзүлүп, алардын аймактык, экологиялык, чарбалык, структуралык, стилистикалык байланыштары боюнча өзгөчөлүктөрү аныкталды. 
Изилдөөнүн практикалык мааниси. Кыргыз аялдарынын салттуу зергер азем буюмдары комплекстүү материалдык жана руханий маданияттын элементи катары аларды курчап турган табигый экологиялык чөйрөгө, негизги чарбасына, ички, сырткы миграциясына жана соода байланыштарына жараша болоорун биздин  изилдөө дагы бир жолу тастыктады. Кыргыздардын салттуу коомдогу чарбасынын, жаратылыш шартынын, жашоо-турмушунун өзгөчөлүктөрү азем кооздуктарын жасоодогу техникалык ыкмаларга, структуралык жана стилистикалык түзүлүштөрүнө тийгизген таасиринин негизинде  салттуу  азем кооздуктары жети топко бөлүндү. Салттуу азем кооздуктарынын аталган топторго бөлүнүүсү этнография, тарых, көркөм жана музей таануу илимдеринде эмгектенишкен инсандарга теориялык жана практикалык жагынан пайдалуу булак катары пайдаланууга сунушталат. Диссертациянын жыйынтыктары тарых, көркөм таануу музейлеринде, кыргыз элинин колдонмо-жасалма маданиятын окутууда, этнография  жана маданият таануу илиминде студенттер үчүн лекциялык материал катары колдонууга сунушталат.
Диссертациядагы коргоого сунушталган негизги жоболор:
- этнографиялык материалдардын негизинде салттуу коомдогу  кыргыз аялдарынын  зергер аземдери комплекстүү  критерийлердин негизинде кайсы мезгилде (жашы, социалдык абалы, коомдо ээлеген орду) азем буюмунун кайсы кийимге тагылышы, дененин кайсы мүчөсүнө бекитилиши, аземдин бетине түшүрүлгөн оймолордун, кооздук жасалгаларынын, геометриялык чиймелеринин семантикалык жана утилитардык маанилеринин негизинде  кыргыз аялдарынын салттуу аземдери төмөндөгүдөй топторго бөлүндү: 1/ баш кийимдерине (элечек, кеп такыя,  топу, шөкүлө) тагылуучу  азем буюмдары (кыргак, баргек, тартма, калкан);  2/ чачка  тагылуучу кооздук аземдери ( чач кап,  чач учтук,  чолпу, зээр,  аркалык, чач пак,  чач папик, суйсал, эшме, күбөк);  3/ кулакка тагылуучу аземдер (сөйкө);  4/ моюнга тагылуучу азем буюмдары (мончоктор, шурулар); 5/ кийимдин көкүрөгүнө тагылуучу кооздуктар (ала тамак, бой тумар, кутуча, төөнөгүч, топчу);  6/ белге тагылуучу азем кооздуктар (кур); 7/ колдун манжасына жана билекке  кийгизилүүчү  азем буюмдары (билерик, шакек). Аталган топтордун  ар  бири өз ичинен майда бөлүктөргө бөлүндү;

-  өкүм сүргөн аялдардын салттуу зергер аземдери географиялык, чарбалык, техникалык, социалдык, экологиялык принциптердин негизинде топторго бөлүндү;

- салттуу коомдо колдонушкан зергер аземдеринин жасоо  технологиясынын жалпылыгын, аймактык, географиялык, структуралык, конструктивдик өзгөчөлүктөрүн аныктап, аларга тийгизген таасирлери, факторлору даректүү материалдардын негизинде тастыкталды;

 - салттуу коомдо өкүм сүргөн кыргыз аялдарынын азем кооздуктарынын комплексин этнографиялык жана музей материалдары менен   толукталды;

     Изилдөөнүн илимий  апробациядан өтүшү. Диссертациялык эмгектин негизги мазмуну жана жыйынтыктары баяндама түрүндө 12 республикалык жана эл аралык илимий конференцияларда, конгресстерде, симпозиумдарда, тегерек столдордо чагылдырылды. Диссертациялык изилдөө боюнча автор тарабынан 20 илимий макала илимий жыйнактарда жана журналдарда жарыкка чыгарылды. 
Диссертациянын  структурасы.  Диссертация кириш сөздөн, 3 баптан, корутундудан, колдонулган адабияттардын тизмесинен, кыскартылган сөздөрдүн, жергиликтүү терминдердин  сөздүгүнөн жана тиркемеден турат. Жалпы көлөмү  205 бет.
Изилдөөнүн негизги мазмуну

Биринчи бап  “Кыргыз аялдарынын зергер аземдери” деп аталып, диссертациянын негизги бөлүгүн түзөт. Бул бапта кыргыз аялдары колдонушкан зергер аземдери    комплекстүү критерийлердин негизинде жети түргө (баш кийимдерине, чачка,  кулакка, моюнга, кийимдин көкүрөгүнө, курга тагылуучу,  колдун манжасына жана билекке кийгизилүүчү азем буюмдары) бөлүндү. 

Баш кийимдерине тагылуучу азем буюмдарына  кооз зергер каңылтырлары  жана көзгө жагымдуу азем жасалгалары менен элечек, кеп такыя,топу жана шөкүлө башка баш кийимдеринен айырмаланган. Аталган баш кийимдер өзүлөрүнүн аталыштары боюнча аймактык жана диалектикалык аттарга ээ болсо да, жалпы кооздук жасалгалары менен бирдиктүү топту түзгөн. Алар күмүштөн, баалуу түстүү жеңил металлдардан жасалган зергер буюмдары, геометриялык оймо-чиймелери, мончок, түрдүү баалуу таштар, айнек жана башка аземдери менен кооздолгон. Элечектин маңдайына тегерете күмүш желбирөөчтөр менен чебер кооздолгон кыргак, баргек, тартма, калкан тагылган.  Кыргак кымбат баалуу жука күмүштөн же жезден жасалып, күмүш кыргак, шуру кыргак, жез кыргак деген түрлөргө бөлүндү. Элечекке тагылган кыргактар сырткы түзүлүшү, жасалуу ыкмалары, кооздолушу боюнча өзгөчөлөнгөн. Баргак, баргек, боорчек - кыргак сыяктуу элечектин маңдайына тагылуучу кооздук. Баргак төрт бурчтуу жалпак калып ыкмасында күмүштөн жасалып, анын ортосуна баалуу көгүлтүр таштан көз коюлган. Орточо эсеп менен баргакка жыйырма сегиз же отуз эки төрт бурчтуу кооздуктар сарпталган. Төрт бурчтуктар бири-бирине капталынан майда тегеренме шакекче аркылуу туташкан. Баргактын төмөн жагына жалбырак сымал кооздуктар, шурулар эшилме зым ыкмасында жасалган шакекчелер аркылуу илинген. Боорчек деп аталган баргактын түрүнүн бетине тегерек жалпак  түрүндөгү күмүш кооздуктары бекитилип, анын тегерегине шуру, көгүлтүр таштардан оюулар тигилген. Төмөн жагы ач күзөндүн терисинен ичке тилкеме аркылуу тегерете кооздолгон. Калкан - күмүштөн жасалган тегерек түрүндөгү каңылтыр. Элечектин мандайына тагылган калкан калып ыкмасында жасалып, ортосуна акак, седеп, кызыл түстөгү жакут таштарынан көз коюлган. Көздүн тегереги зире ыкмасында кооздолгон.  Тартма - ак бөздөн, кызыл, кара тукабадан жасалган тилкенин бетине гүл, жалбырактын оймолору, же ортосуна парчадан тоо эчкинин мүйүзү   оймосу түшүрүлүп катарлаш  шуру, мончоктор, күмүштөн жасалган майда күбөктөр, алкактар менен шырылган. Кеп такыянын ичи ак түстөгү пахта матасынан ичтелип, кызгылт түстөгү шайыдан башка ылайыкталып шырылган. Төбө жагы бириктирилип байланып, элечектин ичинен кийилген. Кеп такыя төмөндөгүдөй бөлүктөргө бөлүнгөн: маңдайы, жаак учтары же кулакчасы жана куйрукчасы. Кеп такыянын маңдайына ак, кызыл, жашыл, көк, сары жибек жиптеринен саймаланып кош мүйүз көчөтү түшүрүлгөн. Анын сырткы бети бермет, шуру, седеп, суу мончоктору менен кооздолгон. Жаак учтарына же кулакчасына алтыдан он экиге чейин кую ыкмасында жасалган күмүш жылаажын коңгуроолорунун, шуру мончокторунун бир нече тизмектери илинип көкүрөктүн капталдары аркылуу белдемчиге чейин түшүрүлгөн. Төмөн түшүп турган жылаажын коңгуроолорунун жана шуру мончокторунун үч-төрт жеринен үч сагак, түз бурчтуу тээк, тегерек шамалбак аземи туурасынан карматылган. Чачты жаап турган куйрукчасы кара баркуттан шырылып, жашыл, көк, кызыл, сары түстөгү жибек жиптери менен саймаланып, чачы чыгарылган.  Шөкүлө конус (бийиктиги 25-28 см) түрүндө тигилген тебетей. Анын түзүлүшү төмөндөгүлөргө бөлүнгөн: кулакчасы же жаагы (узундугу 18-22 х 8-10 см), желкеси (узундугу 33-45 см),  маңдайы (4-6 см) Шөкүлөнүн негизи баркут же манаттан тигилип, төбөсүнө үкүнүн же кыргоолдун канаттары бекитилген. Негизди  улап кеткен эки жаагы же кулакчасы күмүштөн же алтындан жасалган түрдүү оймолор жана баалуу таштар менен кооздолгон. Ал эми желкеси түстүү жибек жиптери менен саймаланган. Кыргыз аялдары колдонушкан элечек, кеп такыя, шөкүлөнү кооздоодогу зергер аземдеринин кыргак, баргак, калкан, тартма сыяктуу түрлөрү кошумча материалдар менен такталды.
 Чачка тагылуучу кооздуктардын  курамына чач кап, чач учтук, чолпу, зээр, аркалык, чач папик, суйсал, эшме, күбөк жана башкалар кирди. Чач кап - кыргыз аялдарынын аземдик үчүн чачка тагынган кооз жасалгасы. Кыргыз кыздары турмушка чыккандан кийин чачтарын экиге өрүшүп, өрүлгөн чачтар чач капка салынган. Чач кап үч бөлүктөн турган: башы (чачка байлана турган жагы), ортосу (кооздуктар тагылган тарабы) жана учу (чачы). Мындай азем буюму чачты чаңдан сактап, кооздук үчүн тагылган. Чач учтук же чач пак - согуу, оюп түшүрүү, карартуу ыкмаларында кооздолгон тегерек, үч же төрт бурчтуу алкактардан жасалып, геометриялык чиймелерден,  шурулардын тизмегинен, ак, кызыл, сары түстөгү мончоктордон, чынжырлардан, шакекчелерден куралган. Чолпу - үч канат жүрөкчө, тумарча, гүл сыяктуу же төрт бурчтук түрүндөгү акактан жасалып, алардын негизине седеп, акактан, көз коюлуп, көздүн айланасына геометриялык чиймелердин жана өсүмдүктөрдүн оймо-чиймелери түшүрүлгөн. Мындай оймолордун четтери күмүш зымчалар менен торчолонгон. Согуу же оюп түшүрүү ыкмаларында кооздолунган тегерек жалпак каңылтырлар  бирдей өлчөмдө жасалып, бири-бирине шакекчелер аркылуу туташкан  каңылтырлардын бир учу чолпунун негизине илинген. Чолпунун зээр деп аталган түрү төмөндөгүдөй кооздолгон: тегерегине жылдызча, шоола, кашаа, толкундун элесин берген оюулар, орточо жалпак тегерек каңылтырлар шакекче, чаян түйүндөрү аркылуу бири-бирине бириктирилген. Тегерек каңылтырлардын саны төрт же алты болгон.  Жогору жагындагы тегерекчеге шакекче туташып, ага жип байланган. Жипке гүлгө окшогон геометриялык чиймелер седеп топчулары тагылган. Аркалык - негизи түз бурчтук түрүндө күмүштөн жасалып, анын бетине  үч, төрт, кыйшык бурч  оюлуп түшүрүлгөн. Оюунун четтери  геометриялык чиймелер, седеп, мончоктор менен кооздолгон. Чач папик - түтүкчө же тоголок түрүндө  ичи көңдөй күмүштөн жасалган түрдүү кооз кооздуктар, геометриялык чийимдер  бири-бирине жип аркылуу туташкан. Анын негизин аягына түшүрүлгөн көмкөрмө оюсунан боочолор  чачыланган. Чач папиктин  суйсал  деп аталган түрү ичи  көңдөй түтүкчө, көмкөрмө, шалдыркандар менен аземделген. Аталган кооздуктар кую ыкмасында жасалып, жети катар жиптен туруп, кара баркут менен капталган төрт бурчтуу тээкке бириктирилген. Тээктин жогору жагы седеп топчу менен чачка илинген. Тээктин төмөн жагындагы көмкөрмө тегерек шакекче аркылуу суйсалдын негизине бекитилген. Көмкөрмөдөн кара, сары, кызыл түстөгү жибек жиптери чачыланып суйсалга көркөм аземдүүлүктү кошкон.  Эшме - деп аталган чач папиктин негизин балык ооз кооздугу түзгөн. Балык ооз басма ыкмасында ичи көңдөй жасалып, бетине мүйүз оймосу түшүрүлгөн. Балык ооздор кара түстөгү жиптерге карматылган. Эшменин аягына чоң көлөмдө жасалган балык ооздор бекитилген. Күбөк - коңгуроо түрүндө ичи көңдөй, көмкөрүлгөн жоогазын гүлү сыяктуу күмүштөн жасалган. Күбөк эки өрүлгөн чачка өз өзүнчө тагылып, ортосуна эшилме зым ыкмасында жасалган чынжырлар илинген. Күбөктүн негизинин аягына кара, жашыл, сары, көк, кызыл түстөгү жибек жиптери чачыланган. 

 Чачка тагылуучу зергер аземдеринен чолпу, зээр, чач кап, аркалык, чач учтук, чач пак, чач папик, суйсал, күбөк, эшме сыяктуу түрлөрү жалпы аймактык негизде изилденди.        

Кулакка тагылуучу аземдери. Сөйкө зергерчиликте карартуу, сирке төгүү, данча, көз коюу, согуу, оюп түшүрүү, тордоо, эшилме зым ыкмаларында кооздолунган. Аталышы, жасалуу ыкмасы, сырткы түзүлүшү, конструкциялык өзгөчөлүктөрү жана кооздолушу боюнча сөйкө төмөндөгүдөй түрлөргө бөлүндү: сандыкча сөйкөсү, жарым ай түзүлүшүндөгү сөйкө, балдак сырга же кашкар сырга, жети аяк сөйкөсү, көз коюлган сөйкө, сөйкө желбирөөч. Алардын басымдуу бөлүгү тегерек, сүйрү, ай, жарым шар сыяктуу үлгүдө жасалган.

Моюнга  тагылуучу  азем буюмдарынын курамына сүйрү, кырдуу, тегерек  түрүндөгү акак, седеп, айнек, суу мончоктору жана шурулар   кирди.                 

 Көкүрөккө тагылган аземдердин тобуна шурулардан тизилген тор мончок ала тамак, бойтумар же тумар, аялдардын кутучасы, төөнөгүч, топчу   кирди.   Ала тамак -  калып, оюп түшүрүү ыкмаларында күмүштөн жасалган үч бурчтуктар бири-бирине шуру тизмектер же чынжырлар аркылуу бириктирилген. Үч бурчтуктардын эң чоңу ортодо жайгашып, эки четине орточо үч бурчтуктар туташкан. Бой тумар -   үч же төрт бурчтук түрүндө жасалып,  бетине седептен, шурудан, көгүлтүр таштан көз коюлуп, көздүн тегереги данча, сирке ыкмаларында кооздолгон кутуча. Ал аялдардын моюнуна чынжырдын же жиптин жардамы менен илинген.    Бой тумардын төмөн жагына шакекчелер аркылуу кара түстөгү мончоктор жана ичи көңдөй шалдыркандар туташкан. Аялдардын кутучасы - үч же төрт бурч түрүндө күмүштөн жасалып, согуу, данча, көз коюу эшилме зым ыкмаларында кооздолгон. Кутучага аялдардын керектүү буюмдары (искек, тиш чукуур, кулак чукуур) илинген. Төөнөгүчтөр - тегерек каңылтырдан, сүйрү, төрт чарчы, гүл, жалбырак, жарым ай түрүндө күмүштөн жасалып, ортосу тегерек көзөлүп аялдардын көйнөгүнүн жакасын бекитүү үчүн колдонулган.  Топчулар жана бүчүлүктөр кемсел, чыптама жана башка ийинге жапма кийимдеринин каптал эндерин бири-бирине бекиткен жасалга катары колдонулган. Топчулар жалпак, тоголок, жарым томпок түрүндө жасалып, алардын бетине түстүү айнек, акак, шуру чөгөрүлүп кооздолгон.  

 Колго тагылуучу азем буюмдарына  билериктер жана шакектер кирди. Билериктер туташпаган билериктердин түрүнө кирип, төмөндөгүдөй түрлөргө бөлүнгөн: жалпак билерик   бурама билерик  көз коюлган билерик сокмо билерик. Шакектердин  төмөндөгүдөй түрү: туташкан жана туташпаган шакектер - жалпак, тосмо, мындан сырткары  шакектерге айнек, шуру, седеп, акак,  көгүлтүр таштарынан тегерек, сүйрү түрүндөгү көз коюлган.

 Курга тагылуучу азем буюмдары. Белге тагылуучу кур XIX кылымдын аягы – XX кылымдын башында кыргыз аялдарынын улуттук кийимдеринин курамына кирген. Курлар  териден, баркуттан жасалып бетине калып, оюп түшүрүү, кесик түшүрүү, эшме зым, карартуу, көз кою ыкмаларында ар түрдүү каңылтырлар менен кооздолгон.   

Азем буюмдарын жогорудай түрлөргө бөлүүдө аларга тиешелүү аймактык экологиялык, чарбалык өзгөчөлүктөр даректтүү талаа этнографиялык материалдарынын негизинде анализденди. Аялдардын салттуу зергер аземдерин түрлөргө, топторго бөлүүдө төмөндөгүдөй этнографиялык белгилер (жасалуу ыкмасы, түзүлүшү, оймолору, зергер аземдерди тагынуу жөндөмү, аталышы) аныкталып, алардын негизинде зергер аземдеринин аймактык өзгөчөлүктөрү салыштырылып изилденди. Зергер аземинин сырткы түзүлүшү азем буюмдарын түрлөргө же топторго бөлүүдө манилүү орунду ээледи. Бул маселени изилдөөдө эки учур өзгөчөлөнөт. Биринчи - зергер буюмунун жалпы түзүлүшү. Ар бир зергер аземинин жалпы түзүлүшү белгилүү түшүнүктү камтыйт: тумарлар - үч же төрт бурч, сөйкөлөр - шакекче же сандыкча, билериктер -  туташкан же туташпаган түрүндө жасалган.  Экинчи жалпы түзүлүштүн кеңдиги же ичкелиги. Зергер аземинин бетине түшүрүлгөн оюу-чийүүлөр  бирдиктүү түшүнүктү чагылдырат. Себеби, алардын курамына геометриялык чиймелер (үч, төрт, жети, сегиз бурч),  оюулар, данчалар, буралган зымдар, таштан көз коюу, чынжырчалардын  түзүлүшү жана башка түрдүү оймо-чиймелердин жыйындылары кирип, алар бөлүнгөн же бирдиктүү, узунунан же туурасынан, бир же көп катмардуу, тегерек же айландыра азем кооздугунун бетине түшүрүлгөн.

Зергер аземдерин тагынууда эки учур эске алынат: биринчиси, зергер аземдерин тагынуу орду (башка, моюнга, көкүрөккө, белге, колго); экинчиси, тагынуу мезгили, башкача айтканда зергер аземдерди кайсы жашта, кандай шарттарда тагынуу. 

Жогоруда аталынган маселелер биринчи бапта изилденилди. 

Топтолунган этнографиялык талаа материалдары Кыргызстандын бардык аймактарында салттуу коомдо өкүм сүргөн кыргыз аялдарынын  зергер аземдеринин маанисин, түрлөрүн тактоого мүмкүнчүлүктөрдү түздү. Натыйжада зергер аземдеринин түрлөрү такталды.

Экинчи бап - “Зергер аземдерин жасоодогу техникалык өзгөчөлүктөр” деп аталып,  кыргыз зергерлеринин социалдык абалы, иштөө шарттары, эмгек куралдары, азем буюмдарын жасоодогу техникалык ыкмаларынын түрлөрү жана аймактык өзгөчөлүктөрү изилденилди. Кыргыз зергерлери аялдардын түрдүү аземдерин, үй-тиричилик буюмдарын, ат жабдыктарын  жана башка көптөгөн буюмдарды кооздоп жасашкан. Зергерлер азем буюмун жасоодо негизги материал катары күмүштү колдонушкан. Алар күмүштүн чоюлгуч элпектигин, таптаганда ийкемдүүлүгүн, өтө жалтырак эмес түсүн, кымбат баалуу таштар менен шайкеш касиеттерин билгичтик менен пайдаланышкан. Күмүш жаратылышта таза түрүндө аз кездешкендиктен, зергерлер аял аземдерин жасоодо уй, төө, кой көздөрүнүн көлөмүнө окшогон калыптарга эритилген  таза күмүштү пайдаланган. Мындай күмүш жамбы деп аталган. Зергерлер Бухара, Кашкар, Кокондон сатылып келинген уютулган күмүштү колдонушкан. Алардын белгилөөсү боюнча Бухаранын күмүшү кызыл түстө, Кокондуку жана Кашкардыкы ак түстө болгон. 

Милдеттери боюнча металл иштетүү чеберлери  төмөндөгүдөй  топторго бөлүндү:  темир уста, зергер уста. Темирди, күмүштү, жезди, алтынды көркөм иштетүү кыргыз зергерчилигинин негизин түзгөн. Анын өнүгүшү туралуу уламыштар муундан муунга өтүп сакталган. Ушундай уламыштардын биринде усталардын жогорку пири, колдоочусу Дөөтү жана анын кырк шакирти жөнүндө айтылат. Дөөтү уста өз шакирттерине темирчиликти, чарбалык буюмдарды, аялдардын зергер азем коодуктарын жасоону жана кол өнөрчүлүктүн башка түрлөрүнө  үйрөткөн. Кыргыз зергерлери ишке киришүүнүн алдында усталардын пири  Дөөтүдөн жардам сурашкан. 

 Темир уста ат жабдыктарынын курамындагы үзөңгүнү, ооздуктун, басмайылдын темирден жасалган бөлүктөрүн жана күнүмдүк турмушка керектүү идиштерди, буюмдарды даярдаган. Темир уста өз ичинен бир нече адистиктерге бөлүнгөн: күмүш адистиги, темир адистиги, коло адистиги.  Зергер - асыл жана түстүү жеңил металлдардан шакек, билерик, сөйкө желбирөөч, чолпу, төөнөгүч, бой тумар жана башка азем буюмдарын жасаган чебер адам. Иштөө тармагы менен айырмаланган усталар көркөм кол өнөрчүлүктүн  зергерчилигин түзгөн. Салттуу коомдо кыргыз зергерлери жалгыздан иштеген. Зергердин шакирттерин жана окуучуларын көбүнчө өздөрүнүн балдары, туугандары түзгөн. Зергерчилик өнөрү үй-бүлөлүк өндүрүш катары каралып, бир муундан экинчи муунга мурас катары өткөн. Мындай көрүнүштөр Кыргызстандын бардык аймактарында орун алган. Зергерчиликте түстүү металл иштетүүнүн жашыруун сырлары болгон. Мындай сырлар ар бир зергердин  өз ичинде сакталып, сыртка чыгарылган эмес. Зергерлер аялдардын түрдүү аземдерин, күнүмдүк турмушка керектүү буюмдарды атайын буюртма менен жасашкан. Берилген азем буюмун жасоодо өзүнүн  материалын  пайдаланган. Жасалган буюм үчүн зергер эмгек акысын табыгый түрдө алган. Мындай түрдүн курамына мал, дан, мата, кийим, азык-түлүк, күмүш жана башкалар кирген. Зергердин жасаган буюмунун наркы түрдүү болгон:  чач учтук бир жылкы, сөйкө желбирөөч бир уй. Кыргыз зергерлери өздөрү жасаган азем буюмдарын сатууга эмес, бирөөнүн буюртмасы  боюнча жасаган. Ушундай өзгөчөлүгү менен алар өзбек усталарынан айырмаланган. 

  XIX кылымдын аягы – XX кылымдын башында кыргыз зергерлери металл иштетүүнүн төмөндөгүдөй түрдүү ыкмаларын колдонушкан: согуу, күмүш жалатуу же кесик түшүрүү, калыпка куюу, тордоо, данча же сирке түшүрүү, карартуу, оюп түшүрүү, эшилме зым, каңдоо, көз коюу, мина түшүрүү. Аталган техникалык ыкмаларга тиешелүү болгон өзгөчөлүктөр аймактык, чарбалык жана экологиялык негиздерде анализделип,  жергиликтүү айырмачылыктар тастыкталды. Нарын, Ысык-Көл аймактарында зергер аземдерин жасалгалоодо согуу, оюп түшүрүү, кесик түшүрүү ыкмалары кеңири колдонулса, Баткен, Ош, Жалал-Абад өрөөндөрүндө  тордоо, карартуу, данча же сирке түшүрүү, эшилме зым ыкмалары басымдуулук түрдө пайдаланылган.  Ал эми Чүй, Талас өрөөндөрүндө  согуу, калыпка куюу, ыкмалары  кенен тараган.

Бизге чейин жарыкка чыккан тарыхый-этнографиялык изилдөөлөрдө аялдардын аземдерин жасоодо колдонушкан ыкмалардын арасынан данча же сирке түшүрүү, көз коюу, согуу, эшилме зым ыкмаларынын пайда болушу орто кылым мезгилине таандык экендиги далилденди.            
Үчүнчү бап  “Зергер аземдеринин  аймактык өзгөчөлүктөрү” деп аталып, кыргыз аялдарынын зергер аземдеринин аймактык өзгөчөлүктөрү изилденди. Мындай өзгөчөлүктөр зергер аземдеринин жасалуу ыкмасы, формасы, аталышы, тагынуу өзгөчөлүгү аркылуу далилденди.

Салттуу коомдо зергер аземдери түрдүүлүгү менен айырмаланган. Кыргыз аялдарынын элечегине тагылган кыргак, баргак, тартма, калкан аземдери жасалуу ыкмасы, сырткы түзүлүшү боюнча Кыргызстандын бардык аймактарында бирдей болгон эмес. Ысык-Көл, Нарын, Талас, Кетмен-Төбө, Кара-Кулжа, Алай, Жумгал аймактарында жашаган кыргыз аялдары кыргак менен жасалгаланган элечекти басымдуу колдонушкан. Бирок аталган аймактарда кыргак аземи  жасалуу ыкмасы, сырткы түзүлүшү боюнча айырмаланган. Элечекке тагылган баргак аземи Лейлек, Ноокат, Өзгөн, Араван, Сузак аймактарына мүнөздүү. Бирок мындай аземдин аталышында аймактык өзгөчөлүктөр чагылдырылган. Мисалы,  Араван аймагында баргак боорчек деп аталган. Элечекке тагылган калкан аземи Кемин, Бакай-Ата, Тоң аймактарында кеңири колдонулуп,  Кыргызстандын башка аймактарында кездешпейт.

 XIX кылымдын аягы - XX кылымдын башында чачка тагылган зергер аземдери чач учтук, чач кап, чолпу, чач папик, суйсал, күбөк деп аталып, аймактык өзгөчөлүктөргө ээ болгон. Чач учтук жана чач кап аземдерин Кыргызстандын бардык аймактарында жашаган кыргыз аялдары колдонушкан. Чолпу чач аземи Нарын, Ысык-Көл, Талас, Чүй аймактарында пайдаланган. Чач папик аземин Ош, Жалал-Абад, Баткен аймактарында жашаган кыргыз аялдары тагынышкан. Аталган аймактарда чач папик аземи аталышы, жасалуу ыкмалары боюнча суйсал, эшме, ангүш деген аталыштар менен белгилүү.  Күбөк чач аземи Талас, Бакай-Ата, Манас, Чаткал өрөөндөрүнө мүнөздүү.

Кулакка тагылган зергер аземдерине сөйкөлөр кирген. Салттуу сөйкөлөр аталышы, сырткы түзүлүшү,  жасалуу ыкмасы, тагынуу жөндөмү боюнча аймактык өзгөчөлүктөргө бөлүнгөн: сандыкча, ай сырга, балдак сырга же кашгар балдак, жети аяк, көз коюлган сөйкөлөр. Сандыкча, ай сырга жана көз коюлган сөйкөлөр Кыргызстандын бардык аймактарында колдонулган. Жети аяк, балдак сырга же  кашгар балдак сөйкөлөрүн Талас, Баткен, Ош, Жалал-Абад аймактарында жашаган кыргыз аялдары пайдаланышкан. 

Көкүрөк-моюн аземдеринин курамына  кирген сөйкө желбирөөчтү Жалал-Абад өрөөнүнүн Сузак  аймагында, Ысык-Көл, Тянь-Шань, Чүй өрөөндөрүндө жашаган кыргыз аялдары колдонушкан. Кыргызстандын башка аймактарынан сөйкө  желбирөөч жөнүндө маалымат топтолунган жок. Моюнга тагылган шуру жана седеп мончокторун Кыргызстандын бардык аймактарында жашаган кыргыз аялдары тагынышкан. Ал эми акак мончогу Жумгал, Ысык-Көл аймактарында кеңири пайдаланылган. Ак даана деген ат менен белгилүү болгон акак мончогу Кара-Кулжа, Өзгөн аймактарында колдонулган. 

Моюнга (же көкүрөккө) тагылган аземдердин курамына ала тамак кирген. Ала тамакты шурулардан тор сыяктуу тизилип кооздолгон мончоктор түзгөн. Ала тамакты кооздодо шуру, бермет, күмүш чынжырлары колдонулган. Алай аймагындагы ала тамакты кооздоодо калып, оюп түшүрүү ыкмаларындагы  үч бурчтуктар колдонулса, Ат-Башы өрөөнүндө согуу, оюп түшүрүү ыкмаларындагы тегерек кооздуктар пайдаланылган. Ысык-Көл аймагында шурулар менен бирдикте эң баалуу деп эсептелинген бермет мончоктору колдонулган. Ал эми Чүй, Талас аймактарындагы ала тамактын негизи түз бурчтуу алкак калып ыкмасында  кооздолуп, бетине гүлдүн оймосу түшүрүлгөн.

Салттуу коомдо аялдар көкүрөккө үч, төрт бурч же цилиндр түрүндөгү бой тумарларды тагынышкан. Бой тумар эшилме зымга (чынжырга) өткөрүлгөн мончоктордун жардамы менен моюнга илинген. Бой тумардын негизин Баткен, Кадамжай, Өзгөн аймактарында бой тумарлар төрт бурч түрүндө жасалса, Жети-Өгүз, Кара-Буура, Чүй, Кара-Суу, Кант, Ысык-Көл өрөөндөрүндө үч бурчтук түрүндө кооздолгон. Кетмен-Төбө аймагына таандык бой тумарды кооздоодо көз кою ыкмасы кездешпейт. Ал эми Жети-Өгүз, Кара-Буура, Чүй, Кара-Суу, Кант өрөөндөрүндө бой тумарларды кооздоодо  көгүлтүр таш колдонулган. Бой тумарларды кооздоодо седеп ташы жана кара түстөгү мончоктор Кадамжай, Баткен, Өзгөн, Алай аймактарында кеңири пайдаланган. Аялдардын кутучасы (күнүмдүк керектелүүчү буюмдар илинген кооздук) жыгачтан же күмүштөн үч же төрт бурч түрүндө жасалган. Ал эшилме зым ыкмасында жасалган чынжырча аркылуу  моюнга илинип, көкүрөккө түшүрүлгөн. Кутучанын негизи  согуу,  оюп түшүрүү, карартуу, данча, көз коюу ыкмаларында кооздолгон. Мындай кутучанын ичине аялдардын күнүмдүк керектелүүчү кооздук, эстетика жана этикалык буюмдары  (искек, тиш чукуур, кулак чукуур) сакталган.  Көкүрөккө тагылган салттуу төөнөгүчтөр Кыргызстандын бардык аймактарында колдонулган. Бирок, төөнөгүчтөр бири-биринен структуралык  түзүлүшү, стилистикалык жасалгалары, оймо-чиймелери жана тагылуу шарттары боюнча аймактык өзгөчөлүктөргө ээ болгон.  Ортосунда көзөнөгү бар тегерек түрүндө  жасалган салттуу төөнөгүч Ош, Баткен, Жалал-Абад аймактарында басымдуулук менен пайдаланылса, Ат-Башы, Манас аймактарында жарым ай, Жети-Өгүз аймагында көп кырдуу, Ак-Талаа, Сокулук, Манас аймактарында сүйрү, Кара-Суу, Ат-Башы аймактарында жалбырак, Сузак, Кетмен-Төбө, Ак-Талаа аймактарында гүл, Кара-Буура аймагында бадам түрүндөгү төөнөгүч колдонулган. Аталган салттуу төөнөгүчтөрдү кооздоодо карартуу ыкмасы Ак-Талаа, Сокулук, Манас, Ат-Башы, Кетмен-Төбө өрөөндөрүндө пайдаланылган. Ал эми данча, зире, сирке ыкмалары Сузак, Кетмен-Төбө, Баткен, Ош аймактарына мүнөздүү болгон. Жогорудагы ыкмалардан айырмаланып Жети-Өгүз аймагында салттуу төөнөгүчтү кооздоодо седеп ташынын ортосуна көз коюлуп аземделинген.

Аялдар колдонушкан топчулар көкүрөк кооздугу гана  болбостон, сырткы кийимдердин (бешмант, кемсел, чыптама) эн капталын бекитүү үчүн да пайдаланылган. XIX кылымдын  аягы - XX кылымдын башында күмүштөн, жезден, кээде темирдин кошулмаларынан жасалган  салттуу топчулар колдонулган. Салттуу топчулар жасалуу ыкмалары боюнча бир нече түргө бөлүнгөн. Жалбырак түрүндөгү түгөйдөн турган илме топчу Жети-Өгүз аймагында колдонулган. Гүл, жалбырак түрүндө жасалган Чүй, Жети-Өгүз, Түп аймактарына мүнөздүү салттуу топчулар  өзгөчө кооздугу менен айырмаланган.   Кочкор, Ак-Суу аймактарына мүнөздүү топчулар узартылган  үч бурчтуу ичи көңдөй түрүндө жасалып, эки башка бөлүктөн турган. Мындай топчу кийкизгич топчу деп аталат. Кую, эшилме зым, көз коюу, данча ыкмаларында тоголок түрүндө жасалган түймө топчусу Лейлек, Ноокат аймактарына мүнөздүү. Ал эми бетине падышалык Россиянын тыйындырынан бүркүттүн сүрөтү түшүрүлгөн тегерек түрүндөгү салттуу топчулар  Кыргызстандын бардык аймактарында пайдаланылган.

Аялдар белге тагуучу кур зергер аземдери менен кооздолгон. Курлар иштетилген териден, баркуттан тигилип,  калып, оюп түшүрүү, кесик түшүрүү эшилме зым, карартуу, көз коюу ыкмаларында  ар түрдүү түзүлүштөгү каңылтырлар менен  жасалгаланган. Курларды кооздочу зергер аземдерин жасоодо кесүү, оюп түшүрүү, көз кою, эшилме зым ыкмалары колдонулган. Түп, Манас аймактарына мүнөздүү курларда коңгуроо түрүндө жасалган каңылтырлар колдонулуп, бетине мүйүз, карга тырмак оймолору түшүрүлгөн. Чүй, Кемен-Төбө аймактарындагы  курларды кооздоодо сегиз, тегерек түрүндө жасалган чиймелер пайдаланган.  Ал эми Ат-Башы, Тянь-Шань өрөөндөрүнө мүнөздүү курларды  кооздоодо кесүү ыкмасында  жасалган үч, төрт, беш бурч каңылтырлар колдонулган.

Кыргыз аялдары туташпаган, ажыратылган түрдө жасалган  салттуу билериктерди тагынышкан. Алар төмөндөгүдөй түрлөрдөн турган: жалпак, бурама, көз коюлган, сокмо билериктер.  Билериктер түзүлүшү, жасалуу ыкмалары боюнча аймактык өзгөчөлүктөрдөн турган. Жогорудагы билериктердин бардыгы  калып, оюп түшүрүү ыкмаларында кооздолгон. Башка билериктерге караганда көз коюлган билерикке акак, седеп, шуру,  бермет  таштарынан көз коюлуп, анын айланасы данча, сирке, карартуу ыкмалары менен кооздолгон. Анализ кылынган билериктердин ичинен  бурама билерик байыркы билериктердин курамына кирген. Ал эшилме зым  ыкмасында буралып, өрүлүп кооздолгон. Бурама билериктин аягына түрдүү жаныбарлардын баш сөлөкөтүнүн (мисалы, жылан баш, ажыдаар баш) келбети түшүрүлгөн. Шакек колдун манжасына салынуучу  зергер аземи. Салттуу коомдо аялдар манжаларына бир нече шакек салынышкан. Анын туташкан жана туташпаган түрлөрү болгон. Жасалуу ыкмалары боюнча аймактык өзгөчөлүктөрдөн турган. Шакектер шуру, седеп, акак, жакут таштарынан  тегерек же сүйрү түрүндө, көз коюлган шакек, калкан шакек,  жалпак шакек болуп түрлөргө бөлүнгөн.
  Корутундуда этнографиялык талаа материалдардын жана жарыкка чыккан илимий адабияттардын негизинде XIX кылымдын аягы – XX кылымдын башындагы кыргыз аялдарынын салттуу зергер аземдери изилденди. Анализге алынган этнографиялык материалдардын негизинде салттуу коомдогу  кыргыз аялдарынын  зергер аземдери комплекстүү  критерийлердин негизинде изилденди. Мындай критерийлердин курамына кайсы мезгилде (жашы, социалдык абалы, коомдо ээлеген орду) коомдук азем буюмунун  кайсы кийимге тагылышы, дененин кайсы мүчөсүнө бекитилиши, аземдин бетине түшүрүлгөн оймолордун, кооздук жасалгаларынын, геометриялык чиймелеринин  семантикалык жана утилитардык маанилери кирди.  Аталган айырмачылык критерийлеринин негизинде  кыргыз аялдарынын салттуу аземдери төмөндөгүдөй  топторго бөлүндү: 1) баш кийимдерине (элечек, кеп такыя,  топу, шөкүлө) тагылуучу  азем буюмдары (кыргак, баргек, тартма, калкан);  2) чачка  тагылуучу кооздук аземдери ( чач кап,  чач учтук,  чолпу, зээр,  аркалык, чач пак,  чач папик, суйсал, эшме, күбөк);  3) кулакка тагылуучу аземдер (сөйкө);  4) моюнга тагылуучу азем буюмдары (мончоктор, шурулар); 5) кийимдин көкүрөгүнө тагылуучу кооздуктар (ала тамак, бой тумар, кутуча, төөнөгүч, топчу);  6) белге тагылуучу азем кооздуктар (кур); 7) колдун манжасына жана билекке  кийгизилүүчү  азем буюмдары (билерик, шакек). Аталган топтордун  ар  бири өз ичинен майда бөлүктөргө бөлүндү.

XIX кылымдын аягы – XX кылымдын башында кыргыз зергерлери  жеңил түстүү металлдан жогоруда көрсөтүлгөн аялдардын зергер аземдерин жасоодо төмөндөгүдөй техникалык жана стилистикалык ыкмаларды колдонушкан: көркөм түстүү металын эритүү, жашытуу, согуу, күмүш жалатуу, оюп түшүрүү, эшилме зым, каңдоо же ширетүү,  көз коюу.
Салттуу коомдо кыргыз зергерлери колдонушкан  стилистикалык, конструкциялык жана техникалык ыкмалардын  ар бирине конкреттүү этнографиялык материалдардын негизинде анализ берилип, алардын жалпылыктары  (окшош жактары) жана аймактык өзгөчөлүктөрү белгиленди. 
Кооздук аземдери материалдык маданияттын башка компоненттериндей эле коомдо үстөмдүк кылган идеологиялык түшүнүктөр жана көз караштар менен түздөн  түз байланышкан. Эл арасында үстөмдүк кылган ишенимдерге караганда күмүштөн жасалган зергер аземдерин арбын тагынуу аялдарды жамандыктан сактап, ден-соолугун жакшыртуунун өбөлгөсү катары каралып, аны тагынган адамдын күч кубатын арттырган. Кыргыз аялдарынын зергер аземдеринин бетине  жердин, суунун, космогониялык белгилер, геометриялык чиймелер, сыйкырлык түшүндүрмөлөр, оюлардын үлгүлөрү чагылдырылган өсүмдүктөрдүн, жаныбарлардын, жаратылыш кубулуштарынын сөлөкөттөрү түшүрүлгөн. Жети топко бөлүнгөн кыргыз аялдарынын зергер аземдеринде чарбалык, аймактык, климаттык, экологиялык, жаратылыш өзгөчөлүктөрү маанилүү орунду ээлеген.

      XIX  кылымдын аягы – XX кылымдын башындагы кыргыздардын салттык зергерчилиги  жана кол өнөрчүлүгү өзүнө гана таандык болуп, башка элдерден  конструкциялык жана функционалдык  өзгөчөлүктөрү менен  айырмаланган.
Жогоруда көрсөтүлгөн материалдардын негизинде төмөндөгүлөр сунушталат:
 -   кыргыз элинин башка коңшу элдер менен этногенетикалык жана этномаданий байланыштарынын андан ары өнүгүшүнө түрткү берүүчү  кыргыз аялдарынын салттуу зергер аземдерин  изилдөөнү    андан ары улантуу;

-  кыргыз аялдарынын ар түрдүү салттуу зергер аземдерин  этникалык маданиятты, этномаданий процесстерди жана маданий салттардын жалпы маселелерин терең түшүнүүгө түрткү берүүчү булак катары изилдөөнү улантуу;

Мына ошондуктан, кыргыздардын көркөм-колдонмо өнөрүн изилдөөдө  алардын салттуу психологиясын чагылдыруу менен баалуу тарыхый-этнографиялык материал болуп эсептелген, көп кылымдык тарыхы  жана аймактык өзгөчөлүктөрү бар кыргыз аялдарынын азем буюмдарын мындан ары изилдөөнүү улантуу элдин руханий маданиятын тереңирээк түшүнүүгө мүмкүнчүлүк берет.

Диссертация кыргыз аялдарынын  салттуу зергер аземдерин изилдөөгө алган алгачкы атайын илимий изилдөө болуп саналат.

Изилдөөнүн негизги максаты салттуу коомдо калыптанып, өнүгүүгө дуушар болгон кыргыз аялдарынын зергер азем буюмдарынын комплексин этнографиялык илимий багытта анализдөө.

Тарыхый-этнографиялык булактарды кеңири пайдалануунун, салыштырмалуу талдоолорду жүргүзүүнүн, талаа материалдарын жана  стационардык түрдө жүргүзүлгөн байкоолордун негизинде зергерчиликтеги салттык ыкмалар жана зергер буюмдарынын аймактык өзгөчөлүктөрү комплекстүү изилденди.  

Диссертациялык иште кыргыз аялдарынын салттуу зергер аземдери түрлөргө (баш кийимдерге тагылуучу азем буюмдары, чачка тагылуучу кооздук жасалгалары, кулакка тагылуучу азем кооздуктары, моюнга тагылуучу азем буюмдары, кийимдин көкүрөгүнө тагылуучу кооздуктар, колдун манжасына жана билекке тагылуучу азем буюмдары) бөлүнүп, алардын аймактык, экологиялык, чарбалык, структуралык, стилистикалык, семантикалык, этномаданий жана соода байланыштары боюнча өзгөчөлүктөрү аныкталды.

 Диссертацияда зергерчиликтин салттуу коомдогу орду, зергерлердин социалдык абалы, иштөө шарттары, эмгек куралдары, азем буюмдарына колдончу сырьё материалдары (алтын, күмүш, жез, коло, коргошун ж.б), зергер аземдерин жасоодогу техникалык ыкмалардын түрлөрү жана аймактык өзгөчөлүктөрү изилденди.
Кыргыз аялдарынын салттуу коомдогу  зергер аземдеринин аймактык өзгөчөлүктөрү тастыкталды. Мындай өзгөчөлүктөр зергер аземдеринин жасалуу ыкмасы, түзүлүшү, аталышы, тагынуу өзгөчөлүктөрү аркылуу далилденди.

Диссертация киришүүдөн, үч баптан, корутундудан, колдонулган адабияттардын, маанилүү этнографиялык маалымат берүүчүлөрдүн тизмесинен, кыскартылган сөздөрдөн, жергиликтүү терминдердин сөздүгүнөн жана тиркемеден турат. 

Диссертация является первым специальным научным исследованием, посвященным традиционным ювелирным украшениям кыргызских женщин.  

Основной целью стал анализ в этнографическом научном направлении комплекса ювелирных украшений кыргызских женщин, формировавшихся и развивавшихся в традиционном обществе.

На основе широкого использования историко-этнографических источников и проведения сопоставительного анализа различных источников, стационарных наблюдений над полевыми материалами  комплексно исследованы традиционные методы ювелирного искусства и территориальные особенности ювелирных изделий.                

В диссертационной работе проведено разделение на виды ювелирных украшений кыргызских женщин (предметы ювелирного украшения для головных уборов, накосные украшения, ювелирные украшения для ушей, нашейные ювелирные украшения, нагрудные ювелирные украшения, предметы ювелирных украшений для пальцев рук и запястья), определены их особенности по территориальным, экологическим, хозяйственным, структурным,  стилистическим, семантическим, этнокультурным и  торговым связям.           

Также в диссертации исследованы место ювелирного дела в традиционном обществе, социальное положение ювелиров-мастеров, условия их труда, орудия труда (инструменты), сырье для изготовления изделий украшения (золото, серебро, медь, бронза, свинец и др.), технические методы в изготовлении ювелирных украшений в традиционном обществе и их территориальные особенности.

Проанализированы территориальные особенности ювелирных украшений кыргызских женщин в традиционном общесте. Такие особенности раскрыты и доказаны посредством методов изготовления ювелирных украшений, их строения, названия, манеры ношения, удивительной силы, лечебным свойствам.

Диссертация состоит из введения, трех глав, заключения, списка использованной литературы, списка важных справочников по этнографическим сведениям, сокращенных слов, словаря местных терминов и приложения.                              

Dissertation for the academic degree of the Candidate of Historical Sciences on the sspecialty 07.00.07.- ethnography, ethnology and anthropology.

The dissertation is  the first special scientific research devoted to the traditional jewelry of the Kyrgyz women.

The main aim is analysis of Kyrgyz women’s jewelry complex in ethnographical scientific line formed and developed in the traditional society.        The traditional methods of jeweller's art and the territorial features of jewelry were researched fully on basis of wide using historical-ethnographical sources and carrying out of comparative analysis of various sources, stationary observations on the field materials.  

Separating up into the sorts of Kyrgyz women’s jewelry (jewelry for head-dresses, jewelry for hair, jewelry for ears, jewelry for neck, breast jewelry, jewelry for hands and wrist) was carried out in the dissertation, their features on territorial, ecological, economic, structural, stylistic, ethnographic-cultural and  trade relations were defined. 
In addition, a place of the jeweller's art in the traditional society, the social status of jeweller-craftsman, their work condition, work tools, raw materials for making jewelry (gold, silver, copper, bronze, lead, etc.), technical methods of making jewelry in the traditional society and their territorial features were researched.  

The territorial features of the Kyrgyz women’s jewelry in the traditional society were analyzed. The features are opened and proved by the methods of making jewelry, their structure  and name, manners of using, wonderful strength and healing property.  

Dissertation consists of introduction, three chapters, conclusion, list of used literature, list of important reference-book on ethnographical information, shortened words, glossary of local words and appendix.     

